
दिनांक-सितम्बर 5, 1994

आत्मीय बन्धु/बहन,

सप्रेम नमस्कार! आशा है आप सपरिवार अन्य समस्त परिजनों सहित स्वस्थ एवं सानन्द होंगे।
इस पत्र के साथ हम ‘महाकाल का आह्वान’ पुस्तक भेज रहे हैं, श्रावणी पर्व पर इस पुस्तक को तैयार कराने के हमारे दो प्रमुख उद्देश्य हैं :

(1) अश्वमेध के उपरान्त अनुयाज प्रक्रिया में वांछित गति लाने के लिए प. पू. गुरुदेव एवं वन्दनीया माताजी से प्राप्त अन्तःप्रेरणा द्वारा आप का दिशा दर्शन करना। अपने क्षेत्र के अश्वमेध यज्ञ को सफल बनाने के लिए आपने भावनाशीलता के साथ अपना समय देते हुए अथक परिश्रमपूर्वक युग जागरण किया है। अब जाग्रत आत्माओं में अपने मिशन के उद्देश्य एवं कार्यक्रमों के प्रति स्थाई श्रद्धा एवं निष्ठा बनाये रखना हमारा सर्वोपरि कार्य है अन्यथा सारा किया-कराया निरर्थक हो जायेगा। इस तथ्य को ध्यान में रखते हुए आप स्वयं इस पुस्तक को आद्योपांत पढ़ें और अनुयाज कार्यक्रमों को समझकर अपनी श्रद्धा एवं शक्ति के अनुसार उन्हें अपने कार्यक्षेत्र में फैलाने के प्रयास में जुट जायें।
(2) अश्वमेध यज्ञों की अद्भुत सफलता प. पू. गुरुदेव एवं वन्दनीया माता जी की साधना एवं सिद्धि के प्रबल प्रमाण हैं। उनके अनुदानों की वर्षा अधिक से अधिक लोगों पर हो, यह हमारा प्रयास होना चाहिए। इस दृष्टि से कार्य करते समय जब हम नव श्रद्धालुओं एवं भावनाशीलों से सम्पर्क करेंगे उस समय यह पुस्तक बहुत उपयोगी सिद्ध होगी। हम संक्षेप में उनसे अपनी बात कह कर उन्हें इस पुस्तक को पढ़ने की प्रेरणा देंगे। इससे आपके अपने समय और श्रम की बचत होगी और पुस्तक से उन्हें अपेक्षित जानकारी एवं सूचनाएं प्राप्त हो जायेंगी। पुस्तक पास में रहने से उन्हें इसे बार-बार पढ़ने एवं चिन्तन-मनन का अवसर भी मिलेगा।
इस पुस्तक का मूल्य मात्र एक रुपया निर्धारित किया है जबकि इसका लागत मूल्य इससे अधिक है। इसकी आप कम से कम 125 रुपये भेजकर 125 प्रतियां अवश्य मंगायें। यह कार्य स्वयं के धन से अथवा पारस्परिक या दानदाताओं के सहयोग से सरलता से हो सकता है। हमने इस पुस्तक को सवा लाख भावनाशीलों तक पहुंचाने का संकल्प लिया है। हमारा यह संकल्प आपके सहयोग से ही पूरा हो सकता है।
इस पत्र के साथ एक संकल्प पत्र भी संलग्न है जिसे स्वयं भरकर तथा अन्य भावनाशीलों से भरवाकर तत्काल हमारे कार्यालय के पते पर भेज दें।
प. पू. गुरुदेव ने सत्कार्यों के अभिनन्दन को बहुत अधिक महत्व दिया है। अतः ज्ञान यज्ञ के कर्मवीरों को अनुयाज कार्यक्रमों के आधार पर हमने निम्नलिखित अनुसार सम्मानित करने का निश्चय किया है :

1. घर मन्दिर कार्यक्रम के अन्तर्गत न्यूनतम 24 घरों में देव स्थापना कराके दैनिक उपासना प्रारंभ कराने वाले भाई-बहिनों को ‘गायत्री प्रचारक’ का प्रमाण-पत्र देकर अभिनन्दित किया जायेगा।
2. इसी प्रकार परिवार संस्कार मन्दिर न्यूनतम 24 घरों में स्थापित करने का संकल्प लेने वाले भाई-बहन ‘संस्कृति प्रचारक’ के रूप में पंजीकृत एवं अभिनन्दित होंगे।
3. जो भाई-बहन घर-घर विद्या मन्दिर कार्यक्रम को सफल बनाने के लिए न्यूनतम 24 घरों में गायत्री ज्ञान मन्दिर की स्थापना करेंगे उनका ‘विद्या विस्तार प्रचारक’ के रूप में पंजीकरण एवं अभिनन्दन होगा।
4. राष्ट्र सेवा मन्दिर के अन्तर्गत विविध कार्यक्रमों में से अपने क्षेत्र की आवश्यकता एवं अपनी शक्ति, सामर्थ्य तथा रुचि को ध्यान में रखकर चयन करना है। जो भी कार्यकर्ता इस क्षेत्र में कार्य करने का संकल्प लेते हैं उन्हें अपना 24 सहयोगी तैयार करना होगा। लक्ष्य पूरा हो जाने पर कार्यकर्ता को ‘राष्ट्र शिल्पी’ उपाधि से विभूषित किया जायेगा।
संकल्प पत्र भरते समय आप एक से अधिक अनुयाज कार्यक्रमों को सफल बनाने का संकल्प ले सकते हैं, पर अपने समय और शक्ति का ध्यान रखकर ही संकल्प लें। 24 से अधिक सहयोगी तैयार करने का संकल्प भी लिया जा सकता है।
उपर्युक्त अनुयाज कार्यक्रमों के साथ ही हमारी ‘हीर मणि’ उपाधि योजना चल रही है जिसके अन्तर्गत प्रत्येक संकल्पधारी को 108 विद्या विस्तार प्रचारकों को संकल्प दिलाना है। आगामी गुरु पर्व तक ऐसे दस हजार ‘हीर मणियों’ की माला तैयार कर श्री गुरु चरणों में अपनी श्रद्धा व्यक्त करने का हमने विचार किया है। इसकी प्रेरणा हमें परम पूज्य गुरुदेव से ही प्राप्त हुई है। इसे सफल बनाना भी आपका पुनीत कर्तव्य है।
हमें विश्वास है आप प्रमाद और आलस्य को अपने पास फटकने न देंगे एवं तत्परतापूर्वक कार्य में लग जायेंगे।
जिस प्रकार हम प. पू. गुरुदेव एवं वन्दनीया माताजी से प्रेरणा प्राप्त कर आपका उत्साहवर्धन एवं दिशा दर्शन कर रहे हैं उसी प्रकार आपसे भी अपेक्षा है कि आप हमारा उत्साहवर्धन करने के लिए पत्राचार का क्रम बनाए रखें और इस पुस्तक के संबंध में अपनी सम्मति एवं कृत कार्य से हमें अवगत कराते रहें।
प. पू. गुरुदेव एवं वन्दनीया माता जी के आशीर्वाद और अनुदान के आप सच्चे अधिकारी हैं। आपका यह अधिकार निरन्तर पुष्ट होकर वृद्धि को प्राप्त हो इस शुभकामना के साथ,

आपका भाई
लीलापत शर्मा
व्यवस्थापक
----***----

‘‘बीसवीं सदी का अंत और इक्कीसवीं सदी का आरंभ युग संधि का ऐसा अवसर है जिसे अभूतपूर्व कहा जा सकता है। शायद भविष्य में भी इसकी पुनरावृत्ति कभी न हो। विज्ञान ने सुविस्तृत संसार को किसी गली-मुहल्ले की तरह निकटवर्ती बना दिया है। व्यक्ति और समाज की समस्याएं आपस में गुंथ गई हैं। साथ जीने साथ मरने जैसा माहौल बन गया है। इसलिए समस्याओं और उनके समाधानों की खोज नई किंतु व्यापक दृष्टि से करनी होगी। अपने मतलब से मतलब रखने का आदिमकालीन सोच अब चल न सकेगा।
इन दिनों महाविनाश एवं महासृजन आमने सामने खड़े हैं। इनमें से एक का चयन सामूहिक मानवी-चेतना को ही करना पड़ेगा-उस चेतना को जिसका प्रतिनिधित्व जागृत और वरिष्ठ प्रतिभाएं करती रही हैं, ऐसी प्रतिभाएं जो प्रामाणिकता एवं सुप्रखरता से सुसंपन्न हों। उन्हीं को युग समन्वय का निर्णायक भी कहा जा सकता है।
विस्फोटक गति से बढ़ती हुई जनसंख्या, खाद्य और खनिज पदार्थों में निरंतर होती जा रही कमी, बढ़ता हुआ वायु प्रदूषण, जल प्रदूषण, आणविक विकिरण, वनों का अत्यधिक ह्रास, धरती का क्षरण, रासायनिक उर्वरकों का प्रयोग, औद्योगीकरण के कारण बढ़ती बेरोजगारी, नशेबाजी, व्यभिचार जैसी दुष्प्रवृत्तियां, लोभ-मोह-विलास और प्रदर्शन से भरी पूरी संकीर्ण स्वार्थपरता, कुप्रचलनों के प्रति दुराग्रह जैसी अनेक समस्याएं इन दिनों तूफानी गति से उभर रही हैं। उनकी बढ़ती तूफानी दिशाधारा मानवी गरिमा को अपने प्रवाह में बहा ले जा सकती है और महाप्रलय के दृश्य उपस्थित कर सकती है। धरती का बढ़ता तापमान, जल प्रलय, हिम प्रलय, प्रचंड तपन, भुखमरी, सूखा, महामारी जैसे स्तर के ऐसे संकट उत्पन्न कर सकता है जिससे मानवी सत्ता और सभ्यता का अता-पता भी न चले।
एक ओर जहां ये सर्वभक्षी विभीषिकाएं इस सुंदर विश्व-उद्यान को तहस-नहस करने पर तुली हुई हैं, वहां आशा की उषाकाल जैसी एक क्षीण किरण नवोदय का, युग परिवर्तन का क्षीण संदेश भी दे रही है। ऐसी विषम परिस्थितियों में विनाश का दमन और विकास का अभ्युदय करने हेतु महाकाल की नियामक चेतना अवतरित होती रही है और संकटों को टालती रही है। ‘यदा यदा हि धर्मस्य’ वाली उक्ति में युग युग में घटित होने वाली संभावनाओं का संकेत भी है और उनसे रक्षा का आश्वासन भी है। सृष्टि अपनी इस अनुपम कलाकृति धरित्री तथा मानवी सत्ता और उसकी महत्ता का सर्वथा विनाश न होने देने का चमत्कारी सरंजाम सदा जुटाती रही है। ‘इस बार वैसा नहीं होगा’-ऐसी निराशा किसी को भी नहीं अपनानी चाहिए। उज्ज्वल भविष्य का नाम ही इक्कीसवीं सदी से आरंभ होने वाला ‘सृजन पर्व’ है।
विनाश के दमन और विकास के, सृजन के इस संक्रमण काल में महाकाल ने प्राणवान प्रतिभाओं को, जागृत आत्माओं को सहयोगी और सहभागी बनाने के लिए आमंत्रण भेजा है। प्रमादी और कुसंस्कारी इसे अनदेखी-अनसुनी करके उपेक्षा भी बरत सकते हैं पर जिनके भीतर आदर्शों की उत्कृष्टता एवं दूरदर्शी विवेकशीलता विद्यमान है, वे समय पर चूक कर सदा पछताते रहने की भूल नहीं कर सकते। महत्वपूर्ण अवसरों की अवमानना करने वाले ही अभागे कहलाते हैं। भाग्यवान तो सहज संभावना में भागीदार बनने के लिए पांडवों जैसी साहसिक सूझ-बूझ का परिचय देते हैं।
इन दिनों ऐसे ही मणि-मुक्तकों की तलाश हो रही है जिनका संगठित हार युग चेतना की महाशक्ति के गले में पहनाया जा सके। ऐसे सुसंस्कारियों की तलाश युग निमंत्रण पहुंचाकर की जा रही है। जो जीवित होंगे, करवट बदल कर उठ खड़े होंगे और संकटकाल में शौर्य प्रदर्शित करने वाले सेनापतियों की तरह अपने को विजयश्री वरण करने के अधिकारी के रूप में प्रस्तुत करेंगे। कृपण और कायर ही कर्तव्यों की पुकार सुनकर कांपते, घबराते और कोटर में अपना मुंह छिपाने की विडंबना रचते दिखलाई पड़ेंगे। एक दिन मरेंगे तो वे भी पर खेद-पश्चाताप की कलंक कालिमा सिर पर लादे हुए।
महाविनाश की विभीषिकाएं अपनी मौत मरेंगी। अरुणोदय अगले ही क्षणों जाज्वल्यमान दिवाकर की तरह उगेगा। यह संभावना सुनिश्चित है। देखना इतना भर है कि इस परिवर्तन काल में युग शिल्पी की भूमिका का संपादन करने के लिए श्रेय कौन पाता है, किसके कदम समय रहते श्रेय पथ पर आगे बढ़ते हैं।’’

विश्वव्यापी विभीषिकाओं का उपर्युक्त आकलन, नवयुग के आगमन की स्पष्ट एवं शंका-संदेह रहित घोषणा और इस सृजन पर्व में अपनी अपनी भूमिकाओं को निष्ठापूर्वक निर्वाह करने के लिए प्राणवान प्रतिभाओं तथा जागृत आत्माओं को खुला आमंत्रण उस युग दृष्टा एवं सृष्टा द्वारा किया गया है जिसे यदि हम अधिक कुछ न स्वीकार करें तो भी महामानव तो मानना ही पड़ेगा। उस युग ऋषि का महामानवत्व उस सर्वोच्च भावभूमि पर अधिष्ठित था जहां पहुंच कर व्यक्तिगत, जातिगत, समाजगत और राष्ट्रगत सीमाएं टूटकर बिखर जाती हैं और ‘सिया राम मय सब जग जानी’ की एकत्व दृष्टि ही शेष रह जाती है। महाप्रयाण के कुछ ही दिनों पूर्व वे हिंदू, मुसलमान, सिक्ख, ईसाई, जैन, बौद्ध, पारसी आदि की भेदभाव मूलक सोच से ऊपर उठकर और अंधमान्यताओं, कुरीतियों आदि को ध्वस्त कर एक ऐसे विश्व राज्य के नव निर्माण का संदेश दे गये हैं, जिसमें ‘‘राजतंत्र और धर्मतंत्र दोनों मिलकर एक समग्र लोकतंत्र का सृजन करेंगे जिसके अंतर्गत शासन तंत्र सुरक्षा, सुव्यवस्था, प्रशासन, स्वास्थ्य, शिक्षा, संचार, मुद्रा, अर्थव्यवस्था, न्याय आदि का संचालन करेगा पर मानसिकता, भावना, आचार संहिता, प्रथा प्रक्रिया आदि का दायित्व धर्म तंत्र को संभालना पड़ेगा। भौतिकता से मनुष्य को लाभान्वित करने का सरंजाम शासन जुटाए और आध्यात्मिकता, नीतिनिष्ठा, समाज निष्ठा, आदर्श, अनुशासन आदि को समुन्नत करने की जिम्मेदारी धर्मतंत्र के कंधे पर रहे। इतने पर भी यह आवश्यक है कि दोनों के बीच एकता भी रहे और दोनों एक-दूसरे को परिष्कृत-व्यवस्थित करने में अपनी-अपनी भूमिका निबाहें। समग्रता इसी आधार पर बन पड़ेगी। अगले दिनों ढांचा ऐसा ही खड़ा करना पड़ेगा।’’

----***----

युग पुरुष पं. श्रीराम शर्मा आचार्य
*******

परम पूज्य गुरुदेव का जन्म आश्विन कृष्ण त्रयोदशी संवत 1968 (20 सितंबर 1911) को ग्राम आंवलखेड़ा जनपद आगरा (उ.प्र.) के एक जमींदार ब्राह्मण परिवार में हुआ था। बाल्यकाल से ही उनकी अध्यात्म साधना व चर्चा में गहरी रुचि थी। जब वे दस वर्ष के थे तभी महामना मदनमोहन मालवीय जी ने उनका यज्ञोपवीत संस्कार कराकर उन्हें गायत्री मंत्र की दीक्षा दी। मात्र पंद्रह वर्ष की आयु में ही उन्हें अपने आध्यात्मिक गुरु स्वामी सर्वेश्वरानंद का प्रकाश पुज के रूप में साक्षात्कार हुआ और उनके निर्देश पर उन्होंने अखंड ज्योति दीपक प्रज्ज्वलित कर चौबीस वर्ष तक चलने वाले चौबीस-चौबीस लाख के चौबीस गायत्री महापुरश्चरणों की श्रृंखला को आरंभ किया। साधना काल में वे केवल गाय को खिलाए और गोबर से छानकर निकाले गए संस्कारित जौ की रोटी व छाछ ही लेते रहे। इस कठोर साधना के फलस्वरूप इसी मध्य उनकी कुंडलिनी तथा पंचाग्नि विद्या की सिद्ध-साधना पूर्ण हुई।
किशोरावस्था से ही वे स्वतंत्रता संग्राम में भी भाग लेते रहे और इस निमित्त उन्हें तीन बार जेल यात्रा भी करनी पड़ी। जब वे आसनसोल जेल में कैद थे तभी वे महामना मालवीय जी, रफी अहमद किदवई, श्रीमती स्वरूप रानी नेहरू और देवदास गांधी प्रभृति नेताओं के अति सन्निकट आये। सविनय अवज्ञा आंदोलन में भाग लेने के कारण सरकार द्वारा उत्पीड़ित किए जाने और घर की कुर्की होने के बाद भी उनकी आजादी की लगन बढ़ती ही गई थी। उन्होंने महात्मा गांधी को अपना राजनीतिक गुरु स्वीकार करते हुए उनसे मिलने एवं मार्गदर्शन प्राप्त करने के लिए कई बार साबरमती आश्रम की यात्रा भी की थी।
अध्यात्म तत्वदर्शन का शास्त्रोक्त एवं विज्ञान सम्मत प्रतिपादन तथा प्रचार-प्रसार करने के निमित्त उन्होंने फ्रीगंज आगरा से ‘अखण्ड ज्योति’ मासिक पत्रिका का प्रकाशन सन 1940 से वसंत पंचमी से प्रारंभ किया। कालांतर में जब वे मथुरा आ गए तब से इस पत्रिका का प्रकाशन भी यहीं से होने लगा। आजकल यह पत्रिका ‘अखंड ज्योति संस्थान’ मथुरा द्वारा प्रकाशित हो रही है। इस पत्रिका ने अब तक लाखों लोगों के जीवन की दिशाधारा बदलने में महत्वपूर्ण योगदान दिया है।
प. पू. गुरुदेव ने अपने गुरु सर्वेश्वरानंद जी के निर्देश पर चार बार हिमालय की यात्रा की और 6 महीने से लेकर एक वर्ष तक अज्ञातवास में रहते हुए कठोर तप साधना में निरत रहे। उन दिनों की स्मृति में लिखी पुस्तक ‘सुनसान के सहचर’ एक पठनीय पुस्तक है।
उन्होंने चौबीस महापुरश्चरणों की समाप्ति पर सन 1953 में महर्षि दुर्वासा की तपस्थली में मथुरा-वृंदावन मार्ग पर गायत्री तपोभूमि की स्थापना की और अखंड अग्नि प्रज्ज्वलित की जो आज भी विद्यमान है और आगे भी रहेगी। इसी समय उन्होंने 108 कुंडी गायत्री महायज्ञ किया और तभी से गुरु दीक्षा देने का क्रम भी प्रारंभ हुआ।
मथुरा में ही उन्होंने सन् 1958 में सहस्र कुंडी यज्ञ संपन्न किया जिसमें लगभग पांच लाख गायत्री साधकों ने भाग लिया। इस अभूतपूर्व सफल यज्ञ आयोजन के बाद ही उन्होंने गायत्री परिवार के संगठन की स्थापना की।
20 जून 1971 को वे संकल्पपूर्वक मथुरा को सदा-सर्वदा के लिए छोड़ कर हरिद्वार चले गये और वहां ‘शांतिकुंज’ की स्थापना की। शीघ्र ही वे पुनः अज्ञातवास हेतु हिमालय चले गए। उनकी अनुपस्थिति में उनकी धर्मपत्नी वंदनीया माताजी नव स्थापित शक्ति केंद्र का संचालन करती रहीं। सन 1972 की गायत्री जयंती के बाद उन्होंने ‘शांतिकुंज’ में दुर्गम हिमालय में कार्यरत ऋषियों की परंपरा का बीजारोपण कर उसे एक सिद्धपीठ के रूप में विकसित किया। यहां पर उन्होंने जाग्रत आत्माओं के लिए प्राण प्रत्यावर्तन, चांद्रायण कल्प, संजीवनी साधना और जीवन साधना के सत्रों का आयोजन करना आरंभ किया जो परंपरा आज भी पहले से अधिक प्रखर रूप में चल रही है।
उन्होंने संपूर्ण भारतवर्ष में 2400 शक्तिपीठों की स्थापना की। मंदिर का शिलान्यास व मूर्ति की प्राण प्रतिष्ठा हेतु वे स्वयं प्रत्येक स्थान पर गए थे। ये सभी शक्तिपीठ आज भी जाग्रत-जीवंत तीर्थ के रूप में सक्रिय हैं।
उन्होंने विज्ञान एवं अध्यात्म के समन्वय एवं गायत्री महाशक्ति व यज्ञ विद्या पर अनुसंधान हेतु सुविज्ञ चिकित्सकों-वैज्ञानिकों का स्वयं मार्गदर्शन कर ब्रह्मवर्चस शोध संस्थान का गठन किया। सन् 1979 में परिपूर्ण सुसज्जित आधुनिकतम प्रयोगशाला की भी स्थापना की।
सन् 1984 में सूक्ष्मीकरण पंचकोषी साधना में प्रवेश किया। अब तक उनके शिष्यों की संख्या लाखों में पहुंच चुकी थी। उनके आज्ञानुयायी समर्पित शिष्यों ने उनकी हीरक जयंती मनाने का निश्चय किया। फलतः देश भर में 108 कुंडीय गायत्री महायज्ञों व राष्ट्रीय एकता सम्मेलनों की धूम मच गई।
सन् 1990 में बसंत पर्व पर उन्होंने महाकाल के संदेश के रूप में भविष्य की रीतिनीति एवं छह माह पश्चात अपने महाप्रयाण की घोषणा कर दी थी। अंततः वह दिन आ पहुंचा और प. पू. गुरुदेव ने 2 जून 1990 को अपना कार्य भार व शक्ति वंदनीया माता जी को हस्तांतरित करके गायत्री जयंती के शुभ अवसर पर मां गायत्री का नामोच्चारण करते हुए स्वेच्छा से अपने जर्जर शरीर का परित्याग किया।
आज वे स्थूल रूप में अवश्य हमारे बीच में नहीं है, परंतु अंतिम समय में अपने दिए गए आश्वासन के अनुसार वे अब भी सूक्ष्म रूप में हमारा मार्गदर्शन कर रहे हैं।
युग विधात्री वंदनीया माता भगवती देवी शर्मा
20 सितंबर 1926 के शुभ दिन सावलिया बौहरे धारा के जसवन्तरायजी के यहां आपका आविर्भाव हुआ था। जन्मते ही भविष्य दृष्टाओं ने घोषणा कर दी थी कि परा दैवीशक्ति इस शिशु के रूप में लोकमंगल के लिए अवतरित हुई हैं। बाल्यकाल की अनेक घटनाएं इसकी प्रमाण हैं।
1943 में विवाह हुआ। विवाह के उपरांत पहिले आंवलखेड़ा, फिर मथुरा और बाद के चौबीस वर्षों में वे हरिद्वार के सप्तसरोवर स्थित शांतिकुंज में रहीं। प्रारंभिक 45 वर्ष ब्रजभूमि में व अंतिम 24 वर्ष सप्त ऋषियों की तपःस्थली में बीते। उनका हर पल समर्पण-साधना में, जनहित के लिए तिल-तिल कर गलने में तथा स्नेह व ममत्व को लुटाने में ही नियोजित हुए। विवाह के बाद वे उस जमींदार घराने में बड़ी प्रतिकूल परिस्थितियों में रहती रहीं, जहां आचार्य जी ओढ़ी हुई गरीबी का जीवन जी रहे थे। जैसा पति का जीवन, वैसा ही अपना जीवन, जहां उनका समर्पण उसी के प्रति अपना भी समर्पण-यही संकल्प लेकर वे जुट गयी थीं कंधे से कंधा मिलाकर पूर्व जन्मों के अपने आराध्य इष्ट के साथ। उन दिनों चौबीस वर्ष के चौबीस महापुरश्चरणों का उत्तरार्ध चल रहा था। उस समय वे हविष्यान्न से बनीं रोटी व छाछ पूज्य गुरुदेव को खिलातीं तथा उनके अखण्ड दीप की रक्षा करती रहीं। हर आने वाले अभ्यागत का आतिथ्य कर घर में जो भी था, उसी से उसकी व्यवस्था की। बच्चों के लिए आए दूध में पानी पड़ता जाता व उसी से चाय बनाकर दुखी-पीड़ितों की सेवा की जाती। कष्ट सुने जाते और घावों पर मलहम लगाए जाते। मात्र 200 रुपये की आय में दो बच्चे, एक मां, स्वयं दो इस प्रकार पांच व्यक्तियों की व्यवस्था उन सौ डेढ़ सौ व्यक्तियों के अतिरिक्त करना, जिनका अखण्ड ज्योति संस्थान आना-जाना नित्य होता ही रहता था, मात्र उन्हीं के बस की बात थी। हाथ से कागज कूटकर बनाना, उसे सुखाना व फिर उससे पैर से चलने वाली हैण्डल प्रेस द्वारा छोटे-छोटे ट्रैक्ट व ‘अखण्ड ज्योति’ पत्रिका छापना, उन पर पते लिखकर डिस्पैच करना, बच्चों की पढ़ाई की देखभाल की व्यवस्था करना-यह सब अकेले ही उनने किया।
जब गायत्री तपोभूमि की स्थापना का समय आया, तब पूज्य गुरुदेव 108 कुण्डीय यज्ञ कर 24 वर्षीय अनुष्ठान की समाप्ति करना चाह रहे थे। उस समय स्वयं अपनी ओर से पहल करके उनने अपने सारे जेवर अपने आराध्य के कार्य को सफल बनाने के लिए दे दिए। उन्हें बेचकर गायत्री तपोभूमि की जमीन खरीदी गई, जमींदारी के बॉण्ड्स बेचकर भवन खड़ा हुआ। निजी उदाहरण प्रस्तुत हुआ तो अगणित अनुदान देने वाले आगे आते चले गये व गायत्री परिवार के बीजांकुर को फलित-पल्लवित होने का अवसर मिला।
1958 का सहस्रकुण्डीय महायज्ञ अपने आप में एक ऐतिहासिक धर्मानुष्ठान था, जिसने गायत्री के सद्ज्ञान व यज्ञ के सत्कर्म की दिशाधारा को घर-घर पहुंचा दिया। उस समय गायत्री परिवार की संरक्षिका और दुलार बांटने वाली मातृसत्ता के रूप में उनका आविर्भाव हुआ। सत्य यह है कि 1951 से 1990 की अवधि उनके लिए कड़ी कसौटी का समय था। यह समय परम वंदनीया माताजी के एक संगठक के रूप में, आन्दोलन का संचालन करने वाली मातृ शक्ति के रूप में कार्य करने वाला समय था। इस अवधि में उनने ‘‘नारी जागरण अभियान’’ का शंखनाद करने वाली भारत की संभवतः पहली व एकमात्र पत्रिका का संपादन किया, चौबीस देव कन्याओं को कई गुना कर अगणित टोलियां क्षेत्रों में भेजीं जिसके फलस्वरूप अनेकों नारी जागरण मंडल अथवा शाखाएं सक्रिय रूप से कार्य करने लगीं। विभिन्न सत्रों का संचालन करते हुए शिविरार्थियों को अपने हाथ से बना हविष्यान्न का बना भोजन कराके, उनने लाखों परिजनों को अपने अन्तःकरण की प्यार की गंगा में स्नान कराया। पूज्यवर बौद्धिक उद्बोधन देते, स्थूल व्यवस्था संबंधी निर्देश देते, कभी-कभी कार्यकर्ताओं को डांट भी लगा देते, पर प्यार का मलहम माता जी द्वारा ही लगाया जाता था। सभी इसी प्यार की धुरी पर टिके रहे। क्रमशः परिवार बढ़ते-बढ़ते तीन करोड़ की संख्या पार कर गया।
2 जून को अपने आराध्य के महाप्रयाण के बाद करोड़ों बच्चों को हिम्मत बंधाकर उनने 1,2,3,4 अक्टूबर 1990 शरदपूर्णिमा के श्रद्धांजलि समारोह में उपस्थित 25 लाख परिजनों के माध्यम से जन-जन को आश्वस्त कर दिया कि दैवी शक्ति द्वारा संचालित यह मिशन आगे ही आगे बढ़ता चला जायेगा, कोई भी झंझावात इसे हिला न पाएगा। इसके बाद संपन्न विराट शपथ समारोह एवं 18 अश्वमेध यज्ञ गीता के 28 अध्यायों की तरह हैं और उनके महान व्यक्तित्व एवं कृतित्व के परिचायक हैं।
परम वंदनीया माताजी की 69 वर्षीय यात्रा का समापन पूज्यवर की सूक्ष्म जगत से अंतर्वेदना भरी पुकार के रूप में गायत्री जयंती से ही प्रारंभ हो चुका था। चार वर्ष की आराध्य से दूरी का सीमा बंधन वाली परिधि टूट चुकी थी। लगता था, कभी भी वे अपने आराध्य से जा मिलेंगी। पूज्यवर जिस समाज यज्ञ में समिधा की तरह जले, उसमें अपनी अंतिम हविष्य की आहुति देती हुई परम वंदनीया माताजी भाद्रपद पूर्णिमा 19 सितम्बर को अपने जन्मदिवस से 4 दिवस तथा पूज्यवर के काया जन्मदिवस से 13 दिवस पूर्व महालय श्राद्धारंभ की वेला में महाप्रयाण कर उस विराट ज्योति से एकाकार हो गयीं। उस महाशक्ति को हम सब शिष्यों का शत्-शत् नमन, शत्-शत् नमन।
----***----

अश्वमेध महायज्ञ एवं अनुयाज प्रक्रिया
*******

अश्वमेध महायज्ञों की श्रृंखला का एक पक्ष व्यक्तित्व परिष्कार और समाज निष्ठा के प्रशिक्षण का है। चरित्र निष्ठा एवं समाज निष्ठा की गरिमा और उपयोगिता को इन उपयोगिता को इस महायज्ञों के साथ जुड़े हुए विशिष्ट कर्मकांडों की व्याख्या और विवेचन में ढूंढ़ा-खोजा, सीखा-समझा जा सकता है।
इन यज्ञों की श्रृंखला में युग क्रांति के स्थूल और सूक्ष्म स्तर के उन सभी तत्वों का समावेश है जो जनमानस को, व्यापक वातावरण को परिष्कृत करके इक्कीसवीं सदी को उज्ज्वल भविष्य के रूप में बदल सकते हैं। इन्हीं तथ्यों को ध्यान में रखते हुए व्यक्ति, समाज, प्रकृति और विश्व को बदलने वाली सूक्ष्म धाराओं का अवतरण करा सकने में समर्थ अश्वमेध यज्ञों की विशिष्ट योजना को क्रियान्वित किया जा रहा है।
अश्वमेध यज्ञों का सबसे बड़ा फलितार्थ है-प्रसुप्त पड़ी प्रतिभा का जागरण। यह एक सुनिश्चित तथ्य है कि प्रतिभाएं ही युगों को बदलती व जनमानस का काया कल्प करती हैं। जब प्रतिभाएं सो जाती हैं तो देश, समाज, संस्कृति का पतन-पराभव आरंभ हो जाता है। जब वे जाग उठती हैं, तो प्रवाह को उलट-पलट कर घनघोर तमिस्रा में से भी अरुणोदय का प्रकाश उदित कर दिखाती हैं। अश्वमेध यज्ञों, जो गायत्री परिवार, प्रज्ञा अभियान और युग निर्माण योजना के सम्मिलित प्रयास से विश्व भर में संपन्न किए जा रहे हैं, के मूल में एक ही तथ्य है- देव संस्कृति को विश्व संस्कृति बनाना, विश्व राष्ट्र की कल्पना को मूर्त रूप देना। प्रस्तुत धर्मानुष्ठान व उसके मूल में छिपे तत्वज्ञान से इस प्रक्रिया की मात्र विज्ञान सम्मत विवेचना ही नहीं होगी अपितु उसके प्रस्तुतीकरण से निश्चित ही वह आधारभूमि तैयार होगी जिस पर इक्कीसवीं सदी रूपी विशाल प्रासाद की स्थापना संभव हो सकेगी।
अश्वमेध रूपी इस महा विराट अनुष्ठान को शास्त्रों ने तीन चरणों में विभक्त किया है-(1) प्रयाज (2) यजन (3) अनुयाज। वंदनीया माताजी के निर्देशानुसार जहां जहां प्रथम और द्वितीय चरण पूर्ण हो चुके हैं वहां तृतीय चरण अर्थात् अनुयाज को तत्काल आरंभ कर देना चाहिए। अनुयाज से तात्पर्य है- यज्ञ से उत्पन्न आध्यात्मिक ऊर्जा का सुनियोजन अर्थात् देव शक्तियों के अनुग्रह को देव प्रयोजनों, जन आस्था के विकास और पोषण में लगा देने की प्रक्रिया।
अनुयाज व्यवस्था के लिए पूज्य गुरुदेव एवं उनके संकल्प से जुड़े प्रत्येक साधक को अपना पुरुषार्थ होमना पड़ेगा। प्रत्यक्ष दृष्टि से यज्ञायोजन समाप्त होने पर ऋत्विजों-याजकों की श्रद्धा (भावनाशीलता), प्रज्ञा (समझदारी) एवं निष्ठा (कर्मठता) की परीक्षा पुनः सामने है। उसके लिए वैसी ही मानसिकता एवं योजना की आवश्यकता है। अपना पुरुषार्थ उस ओर उन्मुख होगा तो दिव्य शक्ति प्रवाहों का अनुदान उस निमित्त मिलना भी सुनिश्चित है।
अनुयाज प्रक्रिया को प्राणवान बनाने के लिए, सुनिश्चित सूत्र लेकर कार्य में तत्पर हो जाने के लिए वंदनीया माता जी समस्त परिजनों और प्रतिभाओं का आह्वान करती हुई कहती हैं-

‘‘जीवन कोई छोटी वस्तु नहीं है। उसका विस्तार बहुत बड़ा है। जीवनचर्या के साथ संस्कृति के सूत्रों को जोड़ने के लिए कार्यक्रमों की लंबी सूची बनाई जा सकती है। क्षेत्रीय परिजन अपने अपने ढंग से अनुयाज प्रक्रिया को आगे बढ़ाने का प्रयास करने भी लगे हैं। किंतु उसे एक सुनिश्चित एवं प्रामाणिक स्वरूप देना आवश्यक है। उसके लिए गायत्री मंत्र के चार चरणों की तरह चार मौलिक वर्ग बनाए गए हैं। परिजन उन्हें समझकर अपने अपने क्षेत्रों में लागू करते रहें। इन्हें अभियान के रूप में चलाया जाना चाहिए। ये चार वर्ग हैं- (1) घर मंदिर (2) परिवार संस्कार मंदिर (3) घर-घर विद्या मंदिर और (4) राष्ट्र सेवा मंदिर’’।
आइये! हम सभी प्रत्येक सूत्र पर गंभीरता से चिंतन करके, विचार गोष्ठी करके, संकल्प बद्ध होकर व्यापक आंदोलन का शुभारंभ करने में तन-मन-धन से, पूर्ण मनोयोग से अपने अपने क्षेत्र में जुट जावें।
1. घर मंदिर
सामाजिक जीवन में आध्यात्मिकता एवं धर्म को प्रविष्ठ करने के लिए जिस प्रकार सार्वजनिक गायत्री मंदिरों की आवश्यकता है उसी प्रकार पारिवारिक जीवन में सद्भावना और सत्प्रवृत्तियों को सुरक्षित रखने एवं बढ़ाने के लिए पारिवारिक घर मंदिरों की भी आवश्यकता है। हमारे परिवार ही व्यक्ति निर्माण के प्राथमिक केंद्र हैं। क्लेश-कलह से युक्त परिवार में व्यक्ति का निर्माण सही दिशा में नहीं हो सकता। व्यक्ति से ही समाज और राष्ट्र का निर्माण होता है। यदि व्यक्ति कुसंस्कारी हैं तो संपूर्ण समाज भ्रष्ट हो जायेगा और राष्ट्र पतन के गर्त में गिरता चला जायेगा। अतः यह परम आवश्यक है कि व्यक्ति को परिवार में सुसंस्कार मिलें।
सुसंस्कारों की नियमित परंपरा डालने, पारिवारिक जीवन में सद्भावना और सत्प्रवृत्तियों को जाग्रत कर उनका संवर्द्धन एवं पोषण करने का सरलतम उपाय यह है कि प्रत्येक घर में गायत्री मंदिरों की स्थापना हो। परिजनों को चाहिए कि अश्वमेधीय महायज्ञ प्रक्रिया से जो जन प्रभावित हुए हैं, उन्हें खोज-खोज कर उनके घरों में उपासना स्थान निर्धारित करने का प्रयास करें।
प्रत्येक परिवार अपने घर में एक पवित्र स्थल नियत कर वहां पंच देव गायत्री अथवा अकेला गायत्री का चित्र स्थापित करे। चित्र के सामने बैठकर सामूहिक रूप से अथवा बारी-बारी से घर के सभी सदस्य कम से कम एक माला गायत्री मंत्र का जप अवश्य करें। जो जप न कर सकें वे गायत्री चालीसा पाठ अथवा गायत्री मंत्र लेखन करें। जो कुछ भी न कर सकें वे न्यूनतम चित्र के सन्मुख अगरबत्ती जलाकर प्रणाम की परंपरा डालें। स्नान के पश्चात सभी सूर्य भगवान को एक लोटा जल अर्घ्य समर्पित किया करें। विधिवत उपासना करने वाले, यदि उनके लिए संभव हो, पंचोपचार की क्रिया संपन्न कर लिया करें। इस समग्र प्रशिक्षण-प्रतिष्ठापन का नाम घर मंदिर है। अर्थात् हमारे हर घर देवालय बनें। श्रद्धा के इस बीजारोपण से महानता का उपार्जन सुनिश्चित है। इस स्थापना में जाति-पांति का भेदभाव न किया जाये। अन्य धर्मों के लोग अपनी-अपनी श्रद्धा के अनुरूप यह कार्य कर सकते हैं। उपासना संबंधी विशेष जानकारी प्राप्त करने के लिए ‘गायत्री प्रार्थना’ पुस्तक अत्यंत उपयोगी होगी। जिन परिवारों में घर मंदिर की स्थापना हो जाय वहां यह पुस्तक अवश्य पहुंचाने का प्रयास होना चाहिए।
प्रत्येक गायत्री उपासक से हमारा अनुरोध है कि वह अपने आस-पास के मित्रों, परिचितों एवं अश्वमेध यज्ञ में भाग लेने वाले सभी भाई-बहनों को गायत्री उपासना का महत्व समझा कर घर-घर में गायत्री मंदिर की स्थापना का प्रयास करें। यह कार्य व्यापक अभियान के रूप में करना चाहिए। जो परिजन अधिक समय नहीं दे सकते उन्हें कम से कम 24 घरों में गायत्री मंदिर की स्थापना कर और इसकी सूचना मथुरा कार्यालय में भेजकर गायत्री प्रचारकों की श्रेणी में अपना नाम पंजीकृत करा लेना चाहिए। अधिक घरों में करना-कराना अपनी कर्मठता, लगन और निष्ठा पर निर्भर है। शाखाओं और शक्तिपीठों के कर्मठ कार्यकर्ताओं एवं परिव्राजकों को अपने क्षेत्र में 108 गायत्री प्रचारक बनाने का प्रयास करना चाहिए। यह कार्य संकल्प पूर्वक करना है। किसी भी जिज्ञासा को शांत करने अथवा कठिनाई निवारण के लिए मार्गदर्शन प्राप्त करने हेतु मथुरा कार्यालय से पत्राचार कर सकते हैं। इसमें न तो संकोच की आवश्यकता है और न ही ढील की।
2. परिवार संस्कार मंदिर
यदि सही अर्थों में भारतीय संस्कृति की परिभाषा पूछी जाय तो यह इस प्रकार होगी-‘‘यह देव मानव गढ़ने की व्यवस्था का नाम है।’’ देव मानव गढ़ने की व्यवस्था के अन्तर्गत ही षोडश संस्कारों का विधान है। भारतीय संस्कृति का यही वैशिष्ठ्य पूर्ण पाठ्यक्रम उस अन्यान्य सभ्यताओं और संस्कृतियों के नाम चल रही नाना प्रकार की विधि-व्यवस्थाओं से ऊपर और श्रेष्ठ ठहराता है। जन्म से सभी को शूद्र किंतु अनंत संभावनाओं से भरी प्रचंड पुरुषार्थ संपन्न आत्मसत्ता मानते हुए उसके चेतना के स्तर पर प्रयास कर उसे देव मानव बना देना ही देव संस्कृति की विशेषता है।
परम पूज्य गुरुदेव ने अपनी दृष्टि युगानुकूल बनाते हुए षोडश संस्कारों की संख्या घटाकर दस कर दी है जो वर्तमान में अत्यंत अनिवार्य व व्यावहारिक हैं। दो संस्कार नए जोड़े हैं जो आज की आवश्यकता और प्रचलन के अनुरूप हैं। वे हैं- जन्म दिवसोत्सव संस्कार और विवाह दिवसोत्सव संस्कार। शेष दस संस्कार निम्नवत हैं।
1. पुंसवन संस्कार, 2. नामकरण संस्कार, 3. अन्न प्राशन संस्कार, 4. चूड़ाकर्म (मुंडन) संस्कार, 5. विद्यारंभ संस्कार, 6. यज्ञोपवीत संस्कार, 7. विवाह संस्कार, 8. वानप्रस्थ संस्कार, 9. अन्त्येष्टि संस्कार और 10. मरणोत्तर श्राद्ध संस्कार।
गायत्री यज्ञ-षोडश संस्कार (दो भागों में प्रकाशित) में उपर्युक्त संस्कारों के महत्व एवं विधि-विधान का सांगोपांग वर्णन है। प्रत्येक संस्कार के लिए अलग-अलग भी पुस्तकें प्रकाशित की गई हैं। इनका उपयोग जन जागरण एवं ज्ञानवर्द्धन के लिए किया जाना चाहिए। सभी कर्मकांड प्रवीण, नव ब्राह्मण, परिव्राजक, वानप्रस्थी एवं शाखा संचालक इन्हें मंगाकर अध्ययन करें और घर-घर जाकर संस्कार संपन्न करावें और इस प्रकार समूह स्तर पर प्रतिभा जागरण की प्रक्रिया को आगे बढ़ावें।
संस्कारों के प्रति अभिरुचि जागृत करने के लिए भी प्रयास करना आवश्यक है। अभिरुचि के अभाव में हमें अधिक सफलता की आशा नहीं करना चाहिए। इसके लिए सरल उपाय यही हो सकता है कि ज्ञान मंदिरों में संस्कार-कर्मकांड सेट मंगाकर रखे जांय और अपने क्षेत्र के परिजनों को उन्हें पढ़ने-पढ़ाने के लिए प्रेरित किया जाय। दूसरा उपाय यह है कि जहां भी संस्कार संपन्न कराये जांय वहां इष्ट-मित्रों, पास पड़ोस के लोगों और संबंधियों को आमंत्रित किया जाय। इन दोनों उपायों से संस्कारों के प्रति उनके मन में अभिरुचि जाग्रत होगी, जो अभी तक इनके प्रति उदासीन हैं। गायत्री मिशन की कर्मकांड पद्धति इतनी सरल, वैज्ञानिक एवं विधि सम्मत है कि उसके द्वारा जन मानस में फैली भ्रांतियां दूर होती हैं, उदासीनता मिटती है और अभिरुचि का जागरण होता है। अतः संस्कार प्रक्रिया को आंदोलन स्तर पर बढ़ाने की आवश्यकता है।
पूज्य गुरुदेव ने ऋषियों की प्रणाली को युगानुकूल बनाकर मनुष्य मात्र पर एक असाधारण उपकार कर दिया है। दिव्य प्रवाह के कारण इस देव परिवार के संपर्क में आए हर परिवार में संस्कारों का क्रम चल पड़े यह प्रयास किए ही जाने चाहिए। उपासना के माध्यम से श्रद्धा का विकास तथा स्वाध्याय श्रम से प्रज्ञा के जागरण का क्रम चलता रहता है। परिष्कृत भावना एवं विचारणा को व्यक्तित्व का अंग बनाने के लिए ऋषियों ने संस्कार प्रक्रिया विकसित की थी। अनुयाज के दूसरे सूत्र के रूप में इसीलिए परिवार संस्कार मंदिर बनाने की बात कहीं गई है ताकि उच्च आदर्शों से प्रेरित भावनाशील एवं विचारणा युक्त व्यक्ति नवयुग की बागडोर संभालने के लिए तैयार हो सकें।
अतः समस्त समर्थ परिजन, प्रज्ञामंडल-प्रज्ञापीठ-शक्तिपीठ के संचालक, परिव्राजक एवं वानप्रस्थी अपनी अपनी क्षमता के अनुरूप क्षेत्र-मोहल्ले का दायित्व संभाल लें। वहां किस घर में कब-किस संस्कार का अवसर आने वाला है- यह जानकारी अपने पास रखनी चाहिए। समय आने पर सभी संबंधियों एवं पड़ोसियों को एकत्र करके सामूहिक संस्कार प्रक्रिया के अंतर्गत भावनाओं एवं विचारों के संयोग से उपयुक्त संस्कारों के बीज बोए जा सकते हैं।
इस योजना को सफल बनाने के लिए पौरोहित्य में निपुण तथा व्यवस्था में कुशल परिव्राजकों की आवश्यकता पर्याप्त संख्या में होगी। काम बढ़ेगा तो उसे संभालने वाले भाई-बहिनों, उत्साही नवयुवकों एवं अवकाश प्राप्त पुरुष-महिलाओं को प्रशिक्षण देने की व्यवस्था भी बनानी पड़ेगी। इसलिए क्षेत्रीय प्रशिक्षण की व्यवस्था बनाकर तथा शांतिकुंज प्रशिक्षण शिविरों में भेजकर क्षेत्र के कार्यकर्ताओं को विकसित किया जाना आवश्यक है।
अन्य प्रचलित संस्कार तो एक व्यक्ति के जीवन में एक बार ही आते हैं किंतु जन्म दिवसोत्सव एवं विवाह दिवसोत्सव प्रतिवर्ष आने वाले संस्कार हैं। इन्हें लेकर एक व्यापक अभियान सभी जगह छेड़ा जा सकता है। प्रभाव की दृष्टि से ये संस्कार किसी भी अन्य संस्कार से कम सिद्ध नहीं होते अपितु नए होने के कारण इन्हें अन्य आगतों में अपनाने की अभिरुचि जगती है। विशेष प्रसंगों पर पारिवारिक स्तर पर दीप यज्ञों और सत्यनारायण कथा आयोजनों को भी संस्कार प्रक्रिया का अंग बनाया जा सकता है। ‘विवाह दिवसोत्सव इस तरह मनावें’ तथा ‘जन्मदिवसोत्सव इस तरह मनावें’- ये दोनों पुस्तकें जिनका मूल्य 1.50 रु. प्रति पुस्तक है, प्रत्येक शाखा को कम से कम एक-एक हजार मंगाकर प्रत्येक घर में निःशुल्क वितरण करना चाहिए। इस हेतु उदार दानदाताओं को प्रेरित किया जा सकता है। जहां ऐसी व्यवस्था न हो सके वहां मूल्य लेकर भी यह प्रयास चलाना चाहिए। इससे इस नए संस्कार को कराने की भावना विशेष रूप से जागृत हो सकेगी।
सभी को संस्कार परंपरा पुनः जागृत करने के लिए हर संभव उपाय करने का व्रतधारण कर अपने द्वारा किए गए प्रयासों से हमें (युग निर्माण योजना, मथुरा) भी अवगत कराते रहना चाहिए।
3. घर-घर विद्या मंदिर (गायत्री ज्ञान मंदिर)

नवयुग यदि आयेगा तो विचार शोधन द्वारा ही। क्रांति होगी तो वह लहू और लोहे से नहीं, विचारों की विचारों से काट द्वारा होगी। समाज का निर्माण होगा तो वह सद्विचारों की प्रतिष्ठापना द्वारा ही संभव होगा। अपना यह जो विशाल विश्व व्यापी कार्य खड़ा हो सका है वह विचार क्रांति का ही परिणाम है। अपनी ‘वसीयत एवं विरासत’ नामक पुस्तक में पूज्य गुरुदेव लिखते हैं- ‘‘मथुरा से ही उस विचार क्रांति अभियान ने जन्म लिया जिसके माध्यम से करोड़ों व्यक्तियों के मन-मस्तिष्कों को पलटने का संकल्प पूरा कर दिखाने का हमारा दावा आज सत्य होता दिखाई देता है।’’

यदि हम विचार करके देखें तो इसी निष्कर्ष पर पहुंचेंगे कि अभी तक जितनी मलिनता अपना समाज में प्रविष्ट हुई है, वह बुद्धिमानों के माध्यम से ही हुई है। द्वेष, कलह, नस्लवाद, व्यापक नर-संहार जैसे कार्यों में बुद्धिमानों ने ही अग्रणी भूमिका निभाई है। यदि ये सन्मार्गी होते, उनके अंतःकरण पवित्र होते, तप-ऊर्जा का समन्वय उन्हें मिला होता तो उन्होंने विधेयात्मक विज्ञान प्रवाह को जन्म दिया होता, सत्साहित्य रचा होता, ऐसे आंदोलन चलाए होते जो मनुष्य को सद्विचार धारण कर सन्मार्ग पर चलने को प्रेरित करते। यह भी मनीषा के एक मोड़ की परिणति है- ऐसे मोड़ की जो यदि सही दिशा में होता तो ऐसे समर्थ-संपन्न राष्ट्र को कहां से कहां ले जाता।
पूज्य गुरुदेव कहा करते थे कि मनुष्य की मूल शक्ति विचारणा है। उसी के आधार पर इतनी प्रगति कर सकना उसके लिए संभव हुआ है। विचारों की उत्कृष्टता और निकृष्टता ही उसे ऊंचा उठाती है एवं नीचे गिराती है। समस्याएं विचारों की विकृति से उत्पन्न होती हैं और उनका समाधान दृष्टिकोण बदलने से निकलता है। हम जो कुछ भले-बुरे काम होते देखते हैं उन्हें विचार पद्धति की प्रतिक्रिया मात्र कहा जा सकता है। परिस्थितियों का अपने आप में कोई स्वतंत्र आधार नहीं है। वे हमारे कर्तृत्व का परिणाम मात्र है और कर्तृत्व का निर्धारण हमारे विचार करते हैं। विचारों की प्रेरणा ही हमारी कार्य पद्धति के लिए पूरी तरह उत्तरदायी होती है। इस तथ्य को समझ लेने पर ही आज की मानवीय समस्याओं का कारण और निवारण ठीक तरह समझा जा सकता है।
आज हम व्यक्ति को अनेक व्यथा-वेदनाओं में डूबा हुआ और समाज को अनेक समस्याओं में उलझा हुआ पाते हैं। सर्वत्र अशांति, आशंका और असंतोष का जो वातावरण दिखलाई पड़ रहा है उसके पीछे एक ही कारण है- मानवीय दुर्बुद्धि का बढ़ जाना और उसका दुष्प्रवृत्तियों की ओर मुड़ जाना। यदि यह प्रवाह रोका जा सके, लोगों को उच्च आदर्शवादिता की रीति-नीति समझने के लिए तैयार किया जा सके, तो परिस्थितियां बिल्कुल उलट सकती हैं। जो क्षमताएं आज विघटनात्मक, अनीतिमूलक क्रियाकलापों में लगी हैं वे यदि उलटकर सृजनात्मक कार्यों एवं सद्भाव संवर्धन में लग जायें तो देखते देखते जादू की तरह हमारी परिस्थितियों का कायाकल्प हो सकता है, वर्तमान नारकीय वातावरण देखते-देखते स्वर्गीय सुषमा में बदल सकता है।
काम, क्रोध, लोभ, मद, मत्सर, अहंकार आदि दुर्बुद्धियों से ग्रसित मनुष्य किस प्रकार अकारण अपने ऊपर बरसने के लिए विपत्तियों की घटाएं आमंत्रित कर लेता है- इसे कोई विचारशील ही समझ सकता है। यदि मनुष्य अपनी विचार पद्धति पर नियंत्रण कर ले तो उसकी शक्ति-प्रगति-समृद्धि हर प्रकार उसकी मुट्ठी में रहेगी और सुरक्षित भी रहेगी। युग निर्माण योजना के अंतर्गत चल रहे विचार क्रांति आंदोलन ज्ञान-यज्ञ का यही प्रयोजन है।
व्यक्ति और समाज की सर्वांगीण सुख-शांति अपने इसी अभियान की सफलता पर निर्भर है। यदि इस तथ्य को ठीक तरह समझ लिया जाय तो हर कोई यही अनुभव करेगा कि मूल को सींचने की तरह विश्व शांति का एक यही मार्ग और एक यही उपाय है और इस को कार्यान्वित करने में अपना यह दूरदर्शी संगठन ही लगा हुआ है। भले ही आज लोग उसकी उपयोगिता और महत्ता न समझें पर अगले दिनों जब मानव जाति के उत्थान-पतन का सूक्ष्म विवेचन किया जायेगा तब समीक्षकों और अन्वेषकों को एक स्वर से यही स्वीकार करना पड़ेगा कि विकृतियों और उलझनों के इस युग में समस्त विपत्तियों की जननी विकृत विचारधारा की अभिवृद्धि ही थी। उसे पलटने के लिए केवल मात्र एक ही प्रयोग का नाम युग निर्माण योजना द्वारा संचालित ‘ज्ञान यज्ञ’ है। जिस घर में गायत्री माता की सच्चे मन से स्थापना हो, उपासना हो, वहां सुख-शांति की, श्री-समृद्धि की वर्षा होना अवश्यंभावी है। सद्बुद्धि की देवी गायत्री के प्रत्येक उपासक के लिए स्वाध्याय भी उतना ही आवश्यक धर्म कृत्य है जितना जप, ध्यान, पाठ, स्नान। बिना स्वाध्याय के, बिना ज्ञान की उपासना के बुद्धि पवित्र नहीं हो सकती। ज्ञान के बिना मुक्ति संभव नहीं है। इसलिए गायत्री उपासना के साथ ज्ञान की उपासना भी वांछनीय रूप से जुड़ी है।
अतः ‘ज्ञान की उपासना’ के व्यापक प्रचार-प्रसार के लिए एक महत्वाकांक्षी योजना तैयार की गई है जिसका प्रारूप निम्नवत है-

परम पूज्य गुरुदेव की पावन विचारधारा की ज्ञान गंगा को जन-जन के लिए सुलभ कर मनुष्य में देवत्व का उदय तथा धरती पर स्वर्ग के अवतरण के उद्देश्य की पूर्ति में सवा लाख विद्या प्रचारकों की सृजन सेना संगठित करने का एक अभिनव अभियान युग निर्माण योजना, मथुरा द्वारा शुभारंभ करने का संकल्प लिया गया है। इस अभियान के अंतर्गत सभी प्राणवान जाग्रत परिजनों, भाई-बहिनों, नवयुवकों से भाव भरा अनुरोध है कि न्यूनतम चौबीस घरों में ‘गायत्री ज्ञान मंदिर’ की स्थापना का संकल्प लेकर ‘विद्या विस्तार प्रचारक श्रेणी’ में अपना पंजीयन कराने में पीछे न रहें। अधिक घरों में स्थापना करना उनकी वरीयता, श्रद्धा एवं निष्ठा का परिचायक होगा। इस संकल्प की पूर्ति आप निम्न प्रकार से कर सकते हैं-

(1) मंदिरों, स्कूलों, वाचनालयों, मोहल्ले या वार्डों में तथा शाखा, प्रज्ञापीठों, शक्तिपीठों एवं सार्वजनिक प्रतिष्ठानों में ‘वृहद गायत्री ज्ञान मंदिर’ की स्थापना सामूहिक दान एकत्रित कर कराई जा सकती है।
(2) प्रत्येक विचारवान परिवार से व्यक्तिगत संपर्क साधकर उन्हें विचार शक्ति तथा स्वाध्याय के महत्व व ज्ञान का बोध कराकर उनसे न्यूनतम पचास रुपये का अनुदान प्राप्त कर उनके घरों पर गायत्री ज्ञान मंदिर का युग साहित्य सेट गायत्री मंत्र के सस्वर सामूहिक उच्चारण के साथ स्थापित करा दें। उनका पूरा नाम व पता नोट करते जायें व उसकी सूची बनाकर मथुरा भेजते रहें। जिन परिवारों की आर्थिक स्थिति अनुदान देने की न हो उनके यहां पड़ोसी परिवारों से आपस में धन एकत्रित कर ‘गायत्री ज्ञान मंदिर’ स्थापना का शुभारंभ किया जा सकता है।
(3) उदारमना दानवीर संपन्न परिवारों को अपनी स्वेच्छा से मंदिरों, स्कूलों, अपने स्वजनों, मित्रों के नाम से ‘गायत्री ज्ञान मंदिर’ स्थापना का पुण्य अर्जित करने के लिए प्रोत्साहित किया जा सकता है।
(4) प्रत्येक मोहल्ले में चौबीस-चौबीस दीपों का दीपयज्ञ अथवा एक कुंडीय यज्ञ का आयोजन कर यज्ञ की बचत से सामूहिक ‘गायत्री ज्ञान मंदिर’ की स्थापना की जा सकती है। यज्ञ में भाग लेने वाले भागीदारों के यहां भी ‘गायत्री ज्ञान मंदिर’ स्थापित कराये जा सकते हैं।
(5) ब्रह्मभोज (ज्ञान-यज्ञ) योजना के अंतर्गत पच्चीस प्रतिशत धनराशि दानदाताओं-व्यापारियों से, अन्य उदारमना परिजनों से दान लेकर अथवा स्मृति अनुदान प्राप्त कर अथवा मांगलिक अवसर पर दान के रूप में धनराशि एकत्रित कर आधे मूल्य के साहित्य सैटों से ‘गायत्री ज्ञान मंदिर’ की स्थापना घर-घर में की जा सकती है।
(6) जिन परिजनों के यहां युग साहित्य पहिले से ही प्रचुर मात्रा में मौजूद है, उनके यहां ‘गायत्री ज्ञान मंदिर’ स्थापना की आवश्यकता नहीं है वरन् ऐसे विचारशील, धार्मिक, गायत्री उपासकों तथा अश्वमेध यज्ञों के भागीदारों, दर्शकों की खोज की जानी चाहिए जो अभी तक पूज्यवर की विचारधारा के संपर्क में नहीं आये, उनके यहां अनिवार्य रूप से ‘गायत्री ज्ञान मंदिर’ की स्थापना कर सद्विचारों को घर-घर में जन-जन तक पहुंचा कर स्वाध्याय परंपरा का शुभारंभ करना चाहिए।
(7) समर्थ परिजन परस्पर धन एकत्रित कर मथुरा से ‘गायत्री ज्ञान मंदिर’ साहित्य के सेट इकट्ठा मंगा लें और अपने-अपने यहां विद्या विस्तार प्रचारकों के माध्यम से ‘गायत्री ज्ञान मंदिर’ की स्थापना एक आंदोलन के रूप में चालू रखें।
(8) ‘गायत्री ज्ञान मंदिर’ स्थापना के पश्चात विद्या विस्तार शाखाओं के परिजन प्रतिमास ‘गायत्री ज्ञान मंदिर’ संचालकों से संपर्क कर नवीनतम युग साहित्य समय-समय पर पहुंचाते रहें ताकि सद्ज्ञान के स्वाध्याय का क्रम निरंतर चलता रहे।
अंत में सभी से यह भी अनुरोध है कि हम मात्र पुस्तक विक्रेता बन कर न रह जांय। पुस्तक विक्रय न तो हमारा व्यवसाय है और न ही उद्देश्य है। उद्देश्य युग निर्माण है। ‘इक्कीसवीं सदी उज्ज्वल भविष्य’ को कल्पना एवं विचारणा के समुद्र से निकाल कर यथार्थ की ठोस धरती पर प्रतिष्ठित करना है। अतः साहित्य घरों तक पहुंचा कर ही अपने कर्तव्यों की इतिश्री नहीं मान लेना चाहिए। उन पुस्तकों के पठन-पाठन का क्रम चल पड़े-यह भी देखते रहना आवश्यक है। इस निमित्त व्यक्तियों अथवा परिवारों से कुछ दिनों के अंतर से मिलते रहने, महत्वपूर्ण प्रसंगों पर चर्चा करते रहने से विचारों को जीवन में धारण करने का चक्र चालू किया जा सकता है।
पूज्य गुरुदेव ने हीरक जयंती के अवसर पर दस हजार हीरों के मणियों का हार पहनने की इच्छा प्रकट की थी। उनका इशारा उन प्राणवान सृजन सैनिकों की ओर था जो मनुष्य में देवत्व एवं धरती पर स्वर्ग अवतरण हेतु समर्पित भाव से सेवा करने के लिए अग्रसर हो सकें। इस गुरु पर्व पर हमने संकल्प लिया है कि हम पूज्य गुरुदेव की इस अभिलाषा को पूर्ण करेंगे। इस निमित्त समस्त भावनाशील परिजनों को आगे आकर पूज्य गुरुदेव के प्रति अपनी निष्ठा एवं समर्पण प्रमाणित करने के इस स्वर्णिम अवसर का लाभ उठाना चाहिए और ‘हीर मणि’ बनने का सौभाग्य प्राप्त करना चाहिए। ‘हीर मणि’ से तात्पर्य ऐसे ऊर्जा संपन्न परिजनों से है जो प्रतिदिन कम से कम दो घंटे का समय देने का संकल्प लेकर अपने अपने क्षेत्र में न्यूनतम एक सौ विद्या विस्तार प्रचारक तैयार करेंगे। ये विद्या विस्तार प्रचारक कम से कम चौबीस घरों में ‘गायत्री ज्ञान मंदिरों’ की स्थापना करेंगे। आगामी गुरु पूर्णिमा तक दस हजार ‘हीर मणियों’ की माला बनकर तैयार हो जाय-ऐसा प्रयास प्रत्येक शाखा संचालक को करना ही चाहिए। इस संबंध में अधिक जानकारी प्राप्त करने अथवा ‘हीर मणि’ बनने के लिए मथुरा कार्यालय से पत्राचार किया जा सकता है। अधिक उचित यही होगा कि स्वयं आकर व्यक्तिगत संपर्क करें।
4. राष्ट्र सेवा मंदिर
अश्वमेध महायज्ञ जैसे विशाल आयोजनों का एक अति विशिष्ट उद्देश्य राष्ट्र निर्माण की प्रक्रिया को पूर्ण करने के लिए धर्म प्रेमी, जागृत एवं तपोनिष्ठ आत्माओं का आह्वान एवं संगठन करना भी होता है। यह सत्य है कि प्रकाशोन्मुख होकर लड़खड़ाते कदमों से विकास पथ पर निरंतर अग्रसर अपने इस राष्ट्र में अनेक सरकारी एवं गैर सरकारी संस्थाएं विभिन्न क्षेत्रों में कार्यरत एवं प्रयत्नशील हैं फिर भी भावना क्षेत्र को विकसित करने का महत्वपूर्ण कार्य सर्वथा उपेक्षित पड़ा है।
भावना क्षेत्र का विकास किए बिना, जनता के मन में सेवा, उदारता, लोकहित, असांप्रदायिकता, सहिष्णुता, नैतिकता प्रभृति सद्मानवीय प्रवृत्तियों को सुविकसित किए बिना उन्नति के सारे प्रयत्न दिखावा मात्र रह जावेंगे। उस अवस्था में आर्थिक एवं सामाजिक क्षेत्रों के विकास परिणामों का उल्टी दिशा में प्रयोग होता रहेगा जो सब प्रकार से हानिकारक ही सिद्ध होगा। इसलिए यह नितान्त आवश्यक है कि जनता में शुभ संकल्प और सद्भाव उत्पन्न करने के लिए भी वैसे ही प्रयत्न किए जांय जैसे अन्य क्षेत्रों में विकास कार्य के लिए किए जा रहे हैं।
यह परम पुनीत कार्य सरकारों का नहीं, धर्म संस्थाओं का है। दुर्भाग्य से भारत की धर्म संस्थाएं अपनी सांप्रदायिक मान्यताओं के प्रदर्शन और परिपोषण के लिए तो बहुत अधिक शक्ति व्यय करती हैं पर धर्म के मूल तत्वों की ओर कुछ भी ध्यान नहीं देतीं। ऐसी धर्म संस्थाओं की भारी कमी है जो विभिन्न संप्रदायों के बीच सहिष्णुता, समन्वय और एकता स्थापित करने के साथ साथ जन साधारण में मानवीय सद्गुणों एवं शुभ संकल्पों का विकास करें। इस कमी को पूरा करने के लिए कुछ विशेष प्रयत्न किए जाने आवश्यक हैं। अश्वमेध यज्ञों की श्रृंखला इस अभाव की पूर्ति के लिए शक्ति भर प्रयत्न करेगी पर इससे स्थायी लाभ नहीं होना है। स्थायी लाभ तभी संभव है जब राष्ट्रीय स्तर पर अपना संगठन अनुयाज प्रक्रिया को अपनाते हुए निम्नलिखित सुझावों और कार्यक्रमों को क्रियान्वित करने का भरसक और निरंतर प्रयास करता रहे—

1. प्राणवान प्रतिभाओं और जाग्रत आत्माओं को संगठन से जोड़ना।
अश्वमेध महायज्ञों से ऊर्जा प्राप्त कर जाग्रत हुई आत्माएं पुनः सो जांय इससे पूर्व ही उन्हें अपने संगठन का अभिन्न अंग बना लेना है। इससे दो लाभ होंगे। प्रथम तो यह कि उनकी प्रतिभा का राष्ट्रोत्थान के कार्य में संगठित रूप से उपयोग होगा और दूसरा यह कि उनकी आत्मा पुनः सुप्तावस्था में जाने से बच जायेगी। यदि संगठन से जुड़े कार्यकर्ता सही समय पर यह कार्य न कर सके तो इसका सारा दोष अपना ही माना जायेगा और हमारी ही आत्माएं हमें कोसेंगी। इसके साथ ही प्राणवान प्रतिभाएं एवं जाग्रत आत्माएं ऐसी भी हैं जो या तो अकेले दम पर कुछ कार्य कर रही हैं या भटक रही हैं। अश्वमेध महायज्ञों से ये हमारे संगठन की ओर उन्मुख हो रही हैं। इन्हें भी प्रयासपूर्वक अपने संगठन से जोड़ना है। इससे अपना संगठन विराटतम बनता जायेगा और हम बहुआयामी बनकर विभिन्न क्षेत्रों में राष्ट्रोत्थान का पुनीत कार्य सफलतापूर्वक निष्पादित कर सकेंगे।
2. राष्ट्र की मानसिकता आदर्शोन्मुख बनाना
किसी राष्ट्र में उसके जन समाज का, नागरिकों का मानसिक स्तर उच्च आदर्शों से प्रेरित हो-यही उसके महान होने का एक मात्र चिह्न है। भारतवर्ष सदा से विश्व का मुकुटमणि एवं जगद्गुरु-विश्व नेता रहा है। इसका कारण यहां की आर्थिक समृद्धि, शारीरिक शक्ति, सशस्त्र सेना, विद्या, बुद्धि एवं वैज्ञानिक उन्नति नहीं वरन् आदर्शवादिता रही है। उच्च आदर्शों से रहित समाज चाहे वह भौतिक उन्नति के चरम शिखर पर ही क्यों न पहुंच जाय, कितनी भी सुविधा सामग्री जुटा ले फिर भी न तो वह सच्ची प्रतिष्ठा प्राप्त कर सकता है, न किसी को प्रकाश दे सकता है और न ही आंतरिक सुख-शांति कायम रख सकता है। महानता और आदर्शवादिता एक ही तथ्य के दो पहलू हैं। जहां की जनता का मानसिक स्तर उच्च आदर्शों से अनुप्रेरित रहेगा वहां ही महानता के उदाहरण उपस्थित करने वाली घटनाएं एवं परिस्थितियां निरंतर दृष्टिगोचर होती रहेंगी।
राष्ट्र के नैतिक स्तर को ऊंचा उठाने के लिए, नागरिकों को आदर्शोन्मुख बनाने के लिए सबसे पहले जो कार्य करना है, वह लोगों की भावनाओं, मान्यताओं, विश्वासों, आकांक्षाओं को बदलना है। जब तक मनुष्य का अंतस्थल घटिया किस्म के हीन विचारों से भरा रहेगा, जब तक उन लोगों की इच्छाएं ऐश करने की या धनी बनने तक सीमित रहेंगी तब तक उनके मस्तिष्क तथा शरीर के कल पुर्जे उन कार्यों को करने में सर्वथा असमर्थ रहेंगे जिन्हें किए बिना महापुरुष बनना संभव नहीं हो सकता। अतः हमें मनुष्य के अंतस्थल में जमीं हुई मान्यताओं और आकांक्षाओं में हेर-फेर करना होगा। इसके अतिरिक्त युग निर्माण का अन्य कोई मार्ग नहीं है।
3. मनुष्य की सामर्थ्य को जागृत कर उसे उचित कार्य में लगाना
मनुष्य की सामर्थ्य अपने निर्वाह की अपेक्षा बहुत अधिक है। सामर्थ्य जागती नहीं है तो मनुष्य दीन-हीन बना रहता है। सामर्थ्य जाग जाये तो उसे कार्य चाहिए। मन परिष्कृत न हो तो जागृत सामर्थ्य का उपयोग स्वार्थ, शोषण एवं व्यसन में ही होने लगता है। इसी से मानवी गरिमा का ह्रास होता है तथा समाज विडंबनाओं से घिर जाता है।
मनुष्य को इन भ्रमपूर्ण विडंबनाओं से उबारकर उसे उज्ज्वल भविष्य के मार्ग पर आगे बढ़ाने के लिए ही अश्वमेधों का संकल्प उभरा है। इनके द्वारा जागृत सामर्थ्य को तत्काल नियोजित करना परम आवश्यक है।
4. सेवा साधना के लिए व्यक्तित्व का परिष्कार
समाज के अनुदानों से ही मनुष्य आगे बढ़ पाता है, सुख-सुविधाएं पाता है। यदि लोग समाज के कोष से लेते ही रहें, कुछ दें नहीं, ऋण चुकायें नहीं तो भंडार खाली हो जायेगा। अस्तु आत्म कल्याण एवं लोक कल्याण के लिए सेवा साधना का क्रम नितांत आवश्यक है। लोक सेवी सेवा-पथ पर बढ़ चलें यह अनायास संभव नहीं। उसके लिए उसके अनुरूप दृष्टि, व्यक्तित्व एवं आचरण विकसित करना होगा। तभी भटकाव से बचकर शक्ति एवं समृद्धि के लक्ष्य तक पहुंचा जा सकेगा।
जनमानस के परिष्कार की इस सेवा साधना में हर किसी को नहीं लगाया जा सकता। उसके लिए अधिक साधनात्मक शक्ति की आवश्यकता पड़ती है। अश्वमेध अभियान से तो बड़ी संख्या में लोग प्रभावित हो रहे हैं। उनके उत्साह एवं रुचि के अनुरूप किसी सृजनात्मक कार्य में उन्हें लगाया जाना आवश्यक है। इससे उनकी प्रगति का क्रम चल पड़ेगा तथा वे नव सृजन के तेजस्वी सैनिक के रूप में उभर कर ऊपर आयेंगे। इसी उद्देश्य से हर क्षेत्र में अनुयाज का चौथा चरण ‘राष्ट्र सेवा मंदिर’ के रूप में बढ़ाया जाना चाहिए। इसकी संक्षिप्त रूप रेखा निम्नवत है :—

पहले चरण में सृजनात्मक मानस के कुछ समय दानियों का संगठन बनाना आवश्यक है। उनकी संख्या, उपलब्ध समय तथा अभिरुचि के आधार पर कुछ सेवा कार्यों को हाथ में लिया जा सकता है। जब उत्साही लोग किसी सेवा कार्य में लग जाते हैं तो बड़ी संख्या में जन शक्ति उनके सहयोग के लिए आ खड़ी होती है।
सही निर्धारण, क्षेत्र की आवश्यकता एवं नवागत प्रतिभाओं की अभिरुचि को देखते हुए प्रारंभ में एक-दो कार्य ही हाथ में लेने चाहिए। क्रमशः एक एक करके कार्य को हाथ में लेने से शक्ति बिखरती नहीं है। सफलता मिलने से उत्साह बढ़ता है। इसलिए सही कार्य का चुनाव करना तथा उसे सही रूप देना आवश्यक है।
नीचे कुछ सेवा कार्यों के प्रारूप दिए जा रहे हैं। अनेक शाखाओं एवं मंडलों द्वारा उनका कुशल संचालन किया जा रहा है। जिन भाई, बहिनों, नवयुवकों को जिस कार्य में अभिरुचि हो, अपनी अपनी टोलियां बनाकर उन उन कार्यों में जुट जायें—

समयदान — समयदान की श्रद्धांजलि किस देवता के चरणों में अर्पित करें। प्राणवान परिजनों के सामने प्रस्तुत इन समस्त प्रश्नों का उत्तर एक ही है कि जन जीवन में गहराई तक घुसी हुई विकृतियों का उन्मूलन, क्योंकि व्यक्ति और समाज की स्थानीय एवं संसार में संव्याप्त अगणित विपन्नताएं आस्था संकट के कारण ही उत्पन्न हुई हैं। भ्रष्ट चिंतन ही दुष्ट आचरणों की जन्मदात्री है और उसी के कारण समूचा वातावरण अवांछनीय विपन्नता से भर गया है। यदि प्रचलित मानसिकता को बदला जा सके तो उन अगणित समस्याओं का सहज समाधान निकल सकता है जो सर्वत्र हाहाकार मचाए हुए हैं और सर्वनाश को चुनौती दे रही हैं।
आज देवत्व हारता और असुरत्व जीतता दीखता है। इसका एकमात्र कारण यह है कि सात्विकता और सज्जनता को पर्याप्त मान लिया गया और बढ़ते हुए असुरत्व से आरंभ में ही जूझने के लिए आवश्यक सतर्कता और संगठन की उपेक्षा की जाती रही है। यह भूल जब तक सुधारी न जायगी देवत्व को पग-पग पर अपमानित होना पड़ेगा और पराजय का आये दिन मुंह देखना पड़ेगा। इस अवांछनीय स्थिति से उबरने का एक ही उपाय है कि सज्जनता अकेली न रहे वरन् उसके साथ संगठन, सतर्कता और समर्थता को भी जोड़ कर रखा जाय।
स्वच्छता विस्तार — अनुयाज के क्रम में जहां भी कोई आयोजन हो, उस गांव या मुहल्ले में किसी पर्व पर या उससे एक दिन पहले सफाई अभियान चलाना बड़ा उपयोगी रहता है। देव शक्तियां स्वच्छ, पवित्र स्थान पर ही आना एवं टिकना पसंद करती हैं, उनके अनुदान पाने के लिए स्वच्छता जरूरी है- यह बात जनसाधारण के मन में सहज ही घर कर जाती है इसी क्रम को अपनाकर बड़ी संख्या में गांवों को गंदगी मुक्त बनाना संभव हुआ है।
पहले सामान्य सफाई की जाती है। क्रमशः नालियों, सोख्ता गड्ढे, कूड़ेदान आदि की व्यवस्था भी बनने लगती है। इस प्रक्रिया से संबंधित सरकारी व गैर सरकारी संगठनों, विभागों का भी योगदान मिलने लगता है। युवक एवं छात्र इस कार्य में बड़े उत्साह से लग पड़ते हैं।
स्मृति वृक्ष, स्मृति उपवन — अश्वमेध की स्मृति में अथवा जन्म, श्राद्ध, विवाह आदि की स्मृति में वृक्ष लगवाने का क्रम अनुयाज के रूप में बहुत सफल होता है। इसके लिए उपयुक्त वृक्षों की पौधशालाओं की व्यवस्था भी बनाना पड़ती है। आजकल बढ़ते प्रदूषण के कारण लोगों में पर्यावरण के प्रति काफी जागरूकता आई है। इसलिए थोड़े प्रयास से सार्थक पहल करते ही बड़ी संख्या में व्यक्तियों एवं संगठनों का योगदान सहज ही प्राप्त होने लगता है।
इसी का एक रूप है घर-घर तुलसी स्थापना। इससे प्रकारांतर से देव स्थापना का उद्देश्य पूरा हो जाता है। स्वस्तिवाचन सहित तुलसी की प्राण प्रतिष्ठा करने से परिवारों का वातावरण मंदिरों जैसा बनाया जाना संभव होता है। ‘तुलसी के चमत्कारी गुण’ पुस्तक अपनी अपनी सामर्थ्य अनुसार मंगाकर घर-घर में पहुंचाने का आंदोलन चलाकर प्रत्येक घर में तुलसी की स्थापना की जा सकती है।
ग्रामीण क्षेत्रों में तो इस कार्य द्वारा स्वार्थ एवं परमार्थ का समन्वय किया जा सकता है। पौधशालाओं, जड़ी-बूटी उद्यानों द्वारा श्रमशीलों के लिए अर्थ साधन भी जुटाये जा सकते हैं।
व्यसन मुक्ति — अनुयाज के क्रम में प्राणवान कार्यकर्ताओं ने अनेक गांवों को व्यसन मुक्त बनाने में भी सफलता पायी है। घर-घर में देव स्थापना, चित्र स्थापना करवाते हुए दीपयज्ञों एवं जन्मदिवसोत्सव के द्वारा व्यसन मुक्ति का प्रखर वातावरण बनते देखा गया है।
कुरीति उन्मूलन — व्यसन मुक्ति की तरह ही गांवों तथा क्षेत्रों को घातक कुरीतियों से एक एक करके मुक्त कराने का अभियान चलाया जा सकता है। जैसे- नेग दहेज, झाड़ फूंक, अंधविश्वास, मृतक भोज, छुआछूत, पुत्र-पुत्री भेद जैसी कुरीतियों के प्रति जनमत जागृत करके उन्हें गांव या मोहल्ले में न रहने देने के अभियान को भी सफल होते देखा गया है।
स्वावलंबन — महिलाओं, बच्चों एवं गरीबों को कुटीर उद्योग के माध्यम से स्वावलंबी बनाना भी राष्ट्र सेवा का, यज्ञीय प्रक्रिया का अंग है। श्रमनिष्ठ प्रामाणिकता एवं सहकारिता के आधार पर किसी क्षेत्र को आर्थिक दृष्टि से स्वावलंबी बनाया जा सकता है। इसके लिए आर्थिक सहयोग देने वाले तथा कौशल सिखाने वाले भले लोगों की समाज में आज कमी नहीं है। जरूरत है कमजोर वर्ग के प्रति हमदर्दी रखने वाले प्रामाणिक व्यक्तित्वों की। जहां ऐसे व्यक्ति खड़े हो जायें वहां स्वावलंबी इकाइयां खड़ी होते देरी नहीं लगती।
नारी जागरण — यह आधी जनता को अवगति के गर्त से निकाल कर समर्थता के सिंहासन पर बिठाने जैसा क्रांतिकारी कदम है। इक्कीसवीं सदी नारी प्रधान होगी। अतएव प्रयत्न यह होना चाहिए कि उसे शिक्षा, स्वास्थ्य, स्वावलंबन और तेजस्विता की दृष्टि से उपयुक्त स्तर तक पहुंचाया जाय। इसके लिए उस दो सुविधाएं देनी होंगी। एक गृह कार्यों में 24 घंटे व्यस्त रहने के बंधनों से थोड़ा अवकाश देना जिससे वह प्रगति कर सके। दूसरा यह कि उस पर प्रजनन का भार जितना कम डाला जा सके उतना ही अच्छा। उदारता और विवेकशीलता को ध्यान में रखते हुए यह त्रास कम से कम दिया जाय। इससे जहां जनसंख्या वृद्धि पर अंकुश लगेगा वहां महिलाएं अधिक योग्यता संपादन का अवसर भी प्राप्त कर सकेंगी। अपने अपने घरों से एक प्रतिभाशाली महिला को नारी जागरण अभियान में काम करने के लिए थोड़ा अवकाश और प्रोत्साहन दिया जा सके तो उसका परिणाम उत्साहवर्धक हो सकता है। इन दिनों सभी भाषाओं में 10 लाख परिवार मिशन की पत्रिकाओं से प्रभावित हैं। इनमें से एक लाख परिवार ऐसे हो सकते हैं जिनकी महिलाएं इस पुण्य प्रयोजन का थोड़ा उत्तरदायित्व अपने कंधों पर उठायें और अपने संपर्क क्षेत्र में से 5 नई समझदार महिलाएं चुनकर उन्हें अपनी सहयोगी बनाएं। इतने भर से एक नारी जागरण आंदोलन खड़ा हो सकता है और पांच का महिला मंडल बन सकता है जो अपना संपर्क एवं कार्यक्षेत्र बढ़ायेंगी और न्यूनतम 25 को अपने प्रभाव में ले लेंगी। इस प्रकार उनका एक विशाल संगठन भी बन सकेगा। महिला जागरण सेट तैयार किया गया है। वह परिवार में पहुंचाकर भावना, संगठन एवं जन जागरण का आंदोलन चलाने का जन प्रयास किया जाना ही चाहिए।
धूमधाम एवं दहेज युक्त विवाहों का विरोध — उक्त संदर्भ में सरकार यथासंभव अपना काम कर रही है। दहेज विरोधी कानून भी उसने बना दिया है। दहेज से सभी दुखी हैं। इस दिशा में लेखनी और वाणी से बहुत कुछ लिखा कहा जाता रहा है। अब समय आ गया है कि इस दिशा में कोई ठोस कार्यक्रम योजनाबद्ध रूप से अपनाया जाय। यह कुरीति मिटेगी तो दूसरी अनेक मूढ़ मान्यताओं की जड़ें अपने आप हिलने लगेंगी।
यह कार्य प्रज्ञा परिजनों को अपने घरों से आरंभ कर देना चाहिए। सभी भाषाओं की पत्रिका के कुल मिलाकर 10 लाख ग्राहक हैं। प्रत्येक पत्रिका औसतन पांच परिवार पढ़ते हैं। इस प्रकार 50 लाख हुए। प्रत्येक परिवार के चार सदस्य भी हों तो 2 करोड़ संख्या पहुंचती है। इस प्रकार अपना परिवार 2 करोड़ आदमियों का है। आदर्श शादियों का प्रचलन हमें अपने इसी समुदाय से आरंभ करना चाहिए। इसके बाद तो यह उपयोगी परंपरा असंख्यों द्वारा अपनाई जायेगी क्योंकि इसमें सभी का हित है।
प्रज्ञा परिवार का हर परिजन यह संकल्प ले कि वह अपने लड़के-लड़कियों के विवाह आदर्श विधि से ही करेंगे। हर विवाह योग्य लड़का-लड़की यह प्रतिज्ञा करे कि वह खर्चीली शादियों का निमित्त बनने की अपेक्षा आजीवन अविवाहित रहना पसंद करेगा। हम सभी को अपने प्रभाव क्षेत्र में, पड़ोसी, मित्र, संबंधियों में विवाह आंदोलन सेट मंगाकर घर घर में पहुंचाकर जन जन को पढ़ाने का आंदोलन चालू करके जनमत तैयार करना है। साथ ही जहां धूमधाम की शादियां हों उनमें सम्मिलित नहीं होने का संकल्प लेना चाहिए। सामूहिक विवाहों का प्रचलन शुरू करना चाहिए।
अशिक्षा हटाओ अभियान — गरीबी और अशिक्षा एक दूसरे के साथ जुड़ी हुई हैं। अब समय की मांग यह है कि मनुष्य को बहुज्ञ होना चाहिए। उसके पास जानकारियों का भंडार रहना चाहिए अन्यथा उसे पग पग पर पिछड़ना पड़ेगा और गई-गुजरी स्थिति में जीवन गुजारना पड़ेगा।
जिनमें संपर्क क्षेत्र बढ़ाने और संगठन करने की क्षमता है, मिलनसारिता का स्वभाव है वे घर घर संपर्क करें। अशिक्षितों को शिक्षा का महत्व समझावें। उनमें पढ़ने का उत्साह पैदा करें। जो निरुत्साहित करते, अड़ंगा लगाते हैं उन्हें तर्कों, प्रभावों के आधार पर सहमत करने का प्रयत्न करें और मुहल्ले की एक प्रौढ़शाला चलाने की योजना को क्रियान्वित करें। पुरुषों के लिए रात्रि और महिलाओं के लिए तीसरे प्रहर का समय प्रायः सुविधाजनक होता है। स्थान की व्यवस्था किसी की जगह मांग कर की जा सकती है।
पढ़ने वाले के अतिरिक्त दूसरी आवश्यकता पढ़ाने वालों को खोजने की है। इसके लिए शिक्षित समुदाय के भावनाशील ऐसे लोगों से संपर्क साधना चाहिए जो अत्यधिक व्यस्त, स्वार्थी या निष्ठुर नहीं हैं, जिनमें साधना के बीजांकुर हैं, जो विद्या ऋण चुकाने के लिए, नित्य थोड़ा समय पढ़ाने के लिए देते रह सकते हैं। तलाश करने पर अपने ही क्षेत्र में ऐसे उदार नर-नारी अवश्य मिल जावेंगे जो निःशुल्क एवं विशुद्ध सेवा भावना से उस उच्चकोटि के पुण्य परमार्थ को करते रहने के लिए सहमत हो सकें।
छात्रों से फीस लेकर अध्यापकों को थोड़े समय का भी वेतन देकर यह योजना नहीं चल सकती। उसे व्यापक आंदोलन का रूप नहीं दिया जा सकता। 5 करोड़ अशिक्षितों को शिक्षित नहीं बनाया जा सकता। यह कार्य तो उसी परमार्थ भावना से पूरा हो सकता है जिस प्रकार देश के असंख्य धर्म कार्य चलते रहते हैं। जीवट वाले व्यक्ति इस आंदोलन को चलाएं तो इसका शानदार ढांचा खड़ा हो सकता है।
राष्ट्र के पिछड़ेपन के दो ही प्रधान कारण हैं—गरीबी और अशिक्षा। इन दोनों को हटाने के लिए बिना खर्च के विवाहों का प्रचलन और प्रौढ़ शिक्षा का अभिवर्धन यही दो प्रमुख उपाय हैं। इन्हें पूरा करने के लिए परिजनों में से प्रत्येक को किसी न किसी रूप में अपनी भूमिका निभानी ही चाहिए।
शत सूत्री योजना और उसका कार्य क्षेत्र
शारीरिक, मानसिक, सामाजिक, राजनैतिक, आध्यात्मिक आदि विभिन्न क्षेत्रों में समस्त परिजनों को क्या करना चाहिए-इसके लिए परम पूज्य गुरुदेव ने सौ कार्यक्रमों की एक संक्षिप्त रूपरेखा बनाकर जून 1963 में प्रकाशित की थी। इन्हीं कार्यक्रमों को ‘शतसूत्री योजना’ का नाम दिया गया है।
यह योजना विश्वव्यापी है। सभी वर्गों, सभी जातियों, सभी धर्मों और सभी देशों के लिए है। इसलिए इसका मूल आधार एक रहते हुए भी स्थिति के अनुरूप इसके कार्यक्रमों में थोड़ा हेर-फेर किया जा सकता है। उदाहरण के लिए इस योजना में समाज सुधार की दृष्टि से दहेज प्रथा, मृत्यु भोज आदि का वर्णन है। ये हिंदू समाज की समस्याएं हैं। अतः हिंदू ही इनके उन्मूलन का प्रयास करेंगे। ईसाई वर्ग के लोग इन्हें छोड़ दें और अपने समाज में प्रचलित कुरीतियों को दूर करने की कोशिश में लगें। इसी प्रकार गायत्री मंत्र की जो महिमा हिंदी धर्म में है, वही महिमा मुसलमानों में ‘कलमा शरीफ’ की है। अतः वे उसी मंत्र को भावनापूर्वक जप सकते हैं। इसी प्रकार अन्य बातों में भी देश, काल, पात्रानुसार परिवर्तन एवं संशोधन किया जा सकता है।
शत सूत्री योजना के संबंध में समस्त परिजनों का मार्गदर्शन करते हुए पूज्य गुरुदेव लिखते हैं-‘‘लंबी चौड़ी, असंभव और झूठी प्रतिज्ञाएं करने की किसी को भी आवश्यकता नहीं है। आज जो संभव है हम उतना ही सोचें और उतना ही करें। भविष्य में जब जैसी परिस्थितियां सामने आवें, अपनी कार्य पद्धति को और भी तेज किया जा सकता है।’’

पूज्य गुरुदेव के इन शब्दों को हमें सदा ध्यान रखना है-‘‘युग निर्माण यज्ञ हमारे जीवन का अंतिम एवं अत्यधिक महत्वपूर्ण ज्ञान यज्ञ है। इसमें श्रद्धा और भावना पूर्वक भाग लिए बिना एक भी परिजन बाकी न रहेगा-ऐसा हमें विश्वास है’’

परम पूज्य गुरुदेव के उक्त कथनों को उद्धृत करने का हमारा आशय इतना ही है कि आज ऐसी परिस्थितियां आ गई हैं जब हमें अपनी कार्य पद्धति को तेज करना ही पड़ेगा। कार्यक्रमों की भीड़ में जहां हमें एक ओर शतसूत्री योजना को नहीं भूलना चाहिए वहीं नये-नये कार्यक्रमों के क्रियान्वयन में भी प्राणपण से जुट जाना चाहिए। वस्तुतः सभी कार्यक्रम एक दूसरे के पूरक हैं और सभी की एक ही दिशा है- युग निर्माण, इक्कीसवीं सदी उज्ज्वल भविष्य। क्या अभी हाथ में लेना है, क्या भविष्य के लिए छोड़ना है- यह तो कार्यकर्ता की, परिजनों की, श्रद्धा संपन्न भावनाशीलों की शक्ति सामर्थ्य, रुचि, विवेक आदि पर निर्भर करता है। संकल्प लेकर आगे आयेंगे, कार्य में जुट जायेंगे तो इक्कीसवीं सदी का भविष्य तो उज्ज्वल बनेगा ही, स्वतः आपका भविष्य भी उज्ज्वल बन जायेगा।
==================================================

परम पूज्य गुरुदेव का साहित्य
पूज्य गुरुदेव के साहित्य के प्रकाशन का दायित्व युग निर्माण योजना, मथुरा के कंधों पर है। संपूर्ण प्रकाशित साहित्य को निम्नलिखित शीर्षकों में विभाजित किया गया है—

(1) गायत्री विद्या (2) वैज्ञानिक अध्यात्म (3) अध्यात्म और आत्म चिंतन (4) उपासना साधना (5) व्यक्ति निर्माण (6) परिवार निर्माण (7) बाल निर्माण (8) समाज निर्माण (9) राष्ट्र निर्माण (10) युग निर्माण (11) आदर्श विवाह आंदोलन (12) महिला जागरण (13) क्रांतिधर्मी साहित्य (14) नैतिक शिक्षा (15) संस्कार-कर्मकांड (16) इक्कीसवीं सदी उज्ज्वल भविष्य (17) स्वास्थ्य रक्षा (18) सत्प्रवृत्ति संवर्धन (19) दुष्प्रवृत्ति उन्मूलन और (20) गीत-संगीत-नाटक।
शांतिकुंज, हरिद्वार द्वारा भी उनके साहित्य का प्रकाशन किया जा रहा है। सामवेद और यजुर्वेद वहां के दो अति महत्वपूर्ण प्रकाशन हैं।
पूज्य गुरुदेव द्वारा रचित साहित्य का जितना व्यापक प्रचार प्रसार संभव हो सके, करना चाहिए। यह युग की मांग भी है और उनके प्रति निष्ठा का प्रतीक भी। आवेदन करने पर साहित्य सूची निःशुल्क भेज दी जाती है।
=================================================

*समाप्त*

